 Татар теленнән дәрес эшкәртмәсе

Тема: Иярченле җөмләләрне кабатлау

Укытучы: Зиннәтуллина Р.Р.

Тема:Иярченле кушма җөмләләрне кабатлау.

Дәреснең өйрәтү максаты: укучыларның кушма җөмләләр турында белемнәрен тирәнәйтү; иярченле кушма җөмләгә синтаксик анализ ясау күнекмәсен ныгыту;

белемне үстерү максаты:укучыларның фикерләү сәләтен, бәйләнешле сөйләм телен үстерү;

тәрбияви максаты: укучыларда миһербанлылык һәм кешелеклелек тәрбияләү, милли-мәдәни мирасыбызны саклауның әһәмиятен аңлату.
Җиһазлау: карточкалар, комьютер,проектор,әдәби  китаплар. тестлар.

Дәрес барышы.

1. Оештыру моменты.

Укытучы. Укучылар, без бу дәрестә иярченле кушма җөмләләр турында өйрәнгәннәребезне искә төшерербез һәм синтаксик анализ ясау күнекмәләрен ныгытырбыз.
2.   Телдән берничә сорауга җавап алына :
Нинди җөмләләр иярченле кушма җөмлә дип атала?

Төзелеше ягыннан алар нинди төрләргә бүленә?

Мәгънә ягыннан алар нинди төрләргә бүленә?

Дәфтәрләргә җөмләләр әйтеп яздырыла, аерым укучылар тактада аларның схемаларын ясыйлар, тыныш билгеләренең куелу кагыйдәләрен аңлаталар.

Әхлак төзек булмаса, адәм баласының рухы сәламәт булмас.(Р.Фәхреддин)

Җавап: Үзе бәйләнгән сүздән ерак торган синтетик  иярчен җөмлә баш җөмләдән өтер белән аерыла.

Хәерле мал шулдыр: ул хәләлдән килер, изге юлга сарыф ителер.
Җавап: Ялгызак мөнәсәбәтле сүзе булган баш җөмлә иярчен җөмләдән алда килсә, көттерү паузасы ясала һәм ике нокта куела.

3. Төп өлеш.  
Иярченле кушма җөмләгә синтаксик анализ ясау тәртибе аңлатыла, дөресрәге, искә төшерелә, чөнки 9 класста бу тема узылган иде инде.

1)Нәфисәләр күренүгә,2) Тимери учак янына таба килде.(Г.Б.)

Анализ планы.
1. Җөмләнең иярченле кушма җөмлә икәнлеге әйтергә, баш һәм иярчен җөмләләрне күрсәтергә.
2. Иярчен җөмләнең төзелеш  һәм мәгънә төрен билгеләргә, иярчен җөмләне баш җөмләгә бәйләүче чараны күрсәтергә.

3. Иярчен һәм баш җөмләләр арасында нинди тыныш билгесенең ни өчен куелуын яки куелмавын аңлатырга.

4. Җөмләнең төзелешен күрсәткән схемасын төзергә.
Үрнәк :

1.  Бу- иярченле кушма җөмлә.Беренче җөмлә- иярчен, икенчесе-баш җөмлә.

2. Иярчен җөмлә- синтетик вакыт җөмлә. Иярчен җөмләне баш җөмләгә бәйләүче чара- килеш кушымчасы.

3. Баш һәм иярчен җөмлә арасында өтер куела, чөнки үзе бәйләнгән сүздән ерак тора.

4.  Җөмләнең схемасы: (-гә),[   ].
Дәреслек белән эш.  286 -  күнегүнең 9 -11  җөмләләрен язып, синаксик анализ ясарга. Соңыннан бергәләп тикшерәбез.

4. Ныгыту. Бу өлештә укучылар мөстәкыйль эшлиләр. Сораулар , катлаулана бару тәртибендә, блоклап бирелә.

1 блок. Тестлар. Дөрес җавап сайлап алына, һәр дөрес җавапка 1 балл куела.

1 вариант
1. Кайсы иярчен җөмләләрнең аналитик төрләре генә була?

а) иярчен ия , иярчен тәмамлык ;
ә) иярчен тәмамлык. иярчен хәбәр;
б) иярчен ия. иярчен хәбәр.
2. Ялгызак мөнәсәбәтле сүз : шуның өчен, моның өчен бәйләүче чарасы белән нинди иярчен җөмлә бәйләнә? 

а) аналитик вакыт;
ә) аналитик максат;
б) синтетик максат.
3. Көннәр салкынайтканчы, бакчада көзге эшләрне  бетерергә кирәк. Бу нинди җөмлә?

а) синтетик иярчен вакыт җөмләле кушма җөмлә;
ә) аерымланган кисәкле гади җөмлә;
б) аналитик иярчен вакыт җөмләле кушма җөмлә.

4.  Күктә кояш балкып торса (...) күңелдә һәрчак яз була.    Нинди тыныш билгесе куела?

а) өтер;
ә) ике нокта;
б) куелмый.
5. Рус телендә тезмә кушма җөмләләр бармы, алар ничек атала?
а) бар, сложноподчиненные предложения;
ә )  юк;
б) бар , сложные конструкции;
в)  бар, сложносочиненные предложения.

2 вариант.

1. Иярчен җөмлә баш җөмләгә нинди ысул белән бәйләнә?

а) иярү юлы;
ә) тезү юлы;
б) иярү һәм тезү юлы.
2. Парлы мөнәсәбәтле сүзләр: ничаклы-шулчаклы, күпме-шулхәтле бәйләүче чарасы белән нинди иярчен җөмлә бәйләнә?

а) синтетик күләм;
ә) аналитик күләм;
б) аналитик рәвеш.

3. Бу күлмәкне кигәч, Лилия кинәт кечерәеп киткәндәй булды.    Җөмлә төрен билгеләргә.

а) синтетик иярчен вакыт җөмләле кушма җөмлә;
ә) аерымланган кисәкле гади җөмлә;
б) тезмә кушма җөмлә.
4. Әй,угыл, тар холыклы кешенең ризкы да тар була(...) киң холыклы, сабыр булырга тырыш . 

(Р.Фәхреддин)

Нинди тыныш билгесе куела?

а) нокталы өтер;
ә) өтер;
б) сызык.

5. Каршы кую интонациясе  ярдәмендә нинди җөмләләр бәйләнә?
а) күренешләрне бер-берсенә каршы куйган җөмләләр;
ә) бер үк вакытта булган күренешләрне санап киткән җөмләләр;
б)бер –бер артлы килгән күренешләрне санап киткән җөмләләр.

2 блок.  Һәр дөрес җавап 2 балл белән бәяләнә.

1 вариант

Җөмләләрне ,тыныш билгеләре куелырлык итеп, үзгәртеп язарга.
Басудагы һәр эшне агроном кушканча эшлибез.

Марат колхоз эшенә укулар бетүгә үк йөри башлады.

2 вариант

Җөмләләрне, тыныш билгеләре куелмаслык итеп язарга.

Илчеләр килеп җитәр-җитмәс , ишекләр ачылды.

Төн караңгы булса да, бәрәңге арасында сукмак күренә иде.

3 блок. Һәр дөрес җавапка 3 балл куела.

1 вариант.

1.  Ул сөйләгәндә дәреснең үткәнен сизми дә каласың.(М.М.)

Тыныш билгесе куеламы, кайда куела, ни өчен?

а) Ул сөйләгәндә-- вакыт хәле, аннан соң өтер куела;

ә) ул сөйләгәндә -- синтетик иярченле вакыт җөмлә, аннан соң тыныш билгесе куелмый;

б) ул сөйләгәндә -- вакыт хәле,аннан соң тыныш билгесе куелмый;

в) ул сөйләгәндә-- синтетик иярчен вакыт җөмлә, аннан соң өтер куела.

2.  Хәзрәт үзе җиделәрдә мәчеттән кайтса, таман гына була.(К.Нәҗми)

Бу җөмләгә нинди характеристика туры килә?
а) бу - гади җөмлә;

ә) бу – бу аерымланган шарт хәле кергән гади җөмлә;

б) бу – синтетик иярчен шарт җөмләле кушма җөмлә.

2 вариант.

1.  Җөмләдә кулланылган тыныш билгеләре кайсы очракта дөрес урын алыр?

а)  Синең җавабыңны тыңлаганнан соң мин, беренче мәртәбә гашыйк үсмер малайлардай очынып йөрим.

ә) Синең җавабыңны тыңлаганнан соң , мин беренче мәртәбә гашыйк үсмер малайлардай очынып йөрим.

б) . Синең җавабыңны тыңлаганнан соң , мин беренче мәртәбә гашыйк үсмер малайлардай, очынып йөрим.

2.  Мин поездларда йөргәндә сезнең як халкының рус сүзләрен сытып сөйләшүенә  йөрәгем әрни.(М.М.)
Мин поездларда йөргәндә - нинди синтаксик берәмлек, аның янында тыныш билгесе куеламы?

а) синтетик иярчен вакыт җөмлә, аннан соң өтер куела;

ә) вакыт хәле, аннан соң өтер куела;

б) синтетик иярчен вакыт җөмлә, тыныш билгесе куелмый.

Бу тестлар проектор аша экранга чыгарып барыла, укучылар үз дәфтәрләренә дөрес җавапларны гына язып баралар. Барысы да язып бетергәч, бергәләп эшләрне тикшерәбез.Укучылар бер-берсе белән эшләрен алмашалар, баллар куеп баралар, нәтиҗә чыгарабыз.
1 блокта 5 балл, 2 блокта 4 балл, 3 блокта 6 балл җыю мөмкинлеге булды. Барысы 15 балл.  Билгеләр куябыз.

14-15 балл—“5”

11-13 балл—“4”

8-10 балл – “3”

5. Әңгәмә уздырып алабыз. 2012 ел милли-мәдәни мирасыбызны саклау елы булып игълан ителде. Шул уңайдан , гореф-гадәтләребез, мәдәниятебез, милли йолаларыбыз , телебез, динебезне саклап калу турында фикерләребезне әйтеп карыйк әле. Җөмләләребез иярченле кушма җөмлә булсын. (3 җөмлә)
(укучыларның җөмләләре тыңлана, фикер алышабыз).
6.  Өй эше итеп , иҗади эш бирелә. Игелеклелек темасын дәвам итеп, кечкенә хикәя язып килергә. Башламын укытучы бирә.

Кечкенә генә авыл. Биек таш йортлар  юк монда. Урамның ике ягы буйлап тезелеп киткән өйләр арасында , нәүмизләнеп кенә, бер өй тора. Капка баганасы терәүле, коймалары берничә җирдән сынган . .Кар буйлап сузылган эзләр һәм морҗадан күтәрелүче сыек төтен булмаса, бу өйдә кеше яшидер дип уйламассың да. Тәрәзәсенә күзем төште...
Йомгаклау. 
  Питрәч районы, Ленино-Кокушкино урта гомуми белем бирү мәктәбе

Татар теленнән  дәрес эшкәртмәсе.

